
L-Erbgħa, 23 ta’ Mejju 2018








Il-Kumitat iltaqa' fil-Parlament, il-Belt Valletta, fit-6:07 p.m.






MINUTI

Il-Minuti tal-Laqgħa nru. 2 li saret fis-7 ta’ Mejju 2018 ġew ikkonfermati.

IĊ-CHAIRPERSON (Onor. Chris Agius): Skont ftehim li ġie milħuq fl-aħħar laqgħa ta’ dan il-Kumitat, illum għandna għall-konsiderazzjoni ta’ dan il-Kumitat il-petizzjonijiet ippreżentati mis-Sur Charles Zammit u mis-Sur Gaetano Vella. Ninsab informat li fil-każ taż-żewġ petizzjonijiet, il-Kumitat għandu talba biex il-petitioners jagħmlu preżentazzjoni qasira dwar il-każi rispettivi tagħhom. Is-Sur Gaetano Vella talab u ngħata l-permess biex juża power point presentation waqt il-preżentazzjoni tiegħu. 

Nistgħu nibdew bl-ewwel petizzjoni, jiġifieri dik tas-Sur Charles Zammit. Nieħu l-opportunità biex ninforma lil dawk li se jindirizzaw lill-Kumitat li l-proċeduri qegħdin jiġu streamed live fuq l-online portal tal-Parlament u jiġu mxandra aktar ’il quddiem fuq l-istazzjon tat-televiżjoni tal-Parlament. Nifhem li hawn qbil li nistieden lis-Sur Charles Zammit biex jersaq mal-Mejda ħalli jkun jista’ jagħmel il-preżentazzjoni tiegħu. Sur Zammit, nixtieq infakkrek li skont il-proċedura stabilita, il-preżentazzjoni tiegħek m’għandhiex tieħu aktar minn għaxar minuti.


PETIZZJONI MIS-SUR CHARLES ZAMMIT

IS-SUR CHARLES ZAMMIT: Sinjuri, nixtieq nirreferi għal żewġ slogans taż-żewġ partiti l-kbar. Fl-1987 l-islogan tal-PN kien: Xogħol, Ġustizzja u Libertà u fl-2013, l-islogan tal-PL kien: Malta Tagħna lkoll. Il-petizzjoni tiegħi turi li dawn iż-żewġ slogans huma finta. Tajjeb inġib għall-attenzjoni tagħkom dak li tgħid il-Kostituzzjoni, jiġifieri li ma tagħtux każ tiegħi, huwa ksur tal-liġi fil-konfront tiegħi għax ikun ifisser li ħadtu ġurament falz. Dak li qed ngħid fil-petizzjoni huwa sostnut b’dokumenti u fatti reali, li jien lest li nippreżenta jekk mitlub. Għaxar minuti biex nippreżenta din il-petizzjoni mhumiex biżżejjed! Taħt il-PN jien batejt tliet frame-ups mill-Pulizija. Taħt il-PL batejt b’riżultat ta’ tbagħbis tal-file tal-grievance tiegħi, fejn sar anke frame-up fuqi mill-Ministeru tal-Intern. Ingħalaq kapitlu, biex joqtluni bil-ġuħ! Fl-2014 jiena kont impjegat bħala Detention Officer mad-Detention Services. Fl-2016 ġejt rikoverat l-isptar u b’konsegwenza t’hekk, tkeċċejt mill-impjieg. Aktar flus għall-qrati m’għandix. Fejn hi d-demokrazija f’Malta tagħna? 

Grazzi bil-quddiem tal-koperazzjoni tagħkom. Grazzi mill-qalb ukoll lill-eks uffiċjal fil-Pulizija, lill-Ispeaker, is-Sur Anġlu Farrugia, talli ggwidani biex insemma l-weġgħat tiegħi f’dan il-Kumitat u l-paċi magħkom. Nirringrazzjakom.

IĊ-CHAIRPERSON: Grazzi, Sur Zammit. Ma nafx jekk hawnx xi mistoqsijiet li jistgħu jsiru lilek jew forsi inti tridx iżżid xi ħaġa ma’ dak li għadek kif għedt. 

IS-SUR CHARLES ZAMMIT: Li rrid ngħid huwa li jien ipprovajt nitkellem mal-President, li min-naħa tagħha qaltli li ma tista’ tagħmel xejn dwar ksur ta’ Kostituzzjoni. Dan huwa kliem il-President! Verament sitwazzjoni tal-biki! Ipprovajt anke nasal mal-Prim Ministru, fejn għaddejt minn hard time f’Kastilja, fejn l-ewwel qaluli li kelli każ ġenwin imbagħad qaluli li tlift il-każ tal-grievance u tkeċċejt mix-xogħol. Bit-tbaqbiqa li ħadt inqatgħetli vina u għandi xorti li għadni hawn. 

IĊ-CHAIRPERSON: L-Onor. David Agius.

ONOR. DAVID AGIUS: L-ewwel nett, grazzi Sur Zammit, talli sibt il-kuraġġ li tiġi tkellimna. Napprezzaw ħafna dan l-isforz tiegħek. Xogħol dan il-Kumitat hu li nifhmu u naraw kif nistgħu ngħinu min-naħa tagħna. Apparti din il-preżentazzjoni tiegħek, inti diġà bgħattilna l-petizzjoni u aħna qrajna l-istorja tiegħek hekk kif ippreżentata f’din il-petizzjoni. Inkun korrett jekk ngħid li inti, sal-lum, għadek ma mortx għand il-Kummissjoni kontra l-Korruzzjoni jew għand l-Ombudsman? Forsi tista’ tgħidilna eżattament x’għamilt s’issa?

IS-SUR CHARLES ZAMMIT: Kull m’għamilt, fi żmien in-Nazzjonalisti... 

ONOR. DAVID AGIUS: Ma jimpurtax, hawnhekk il-Parlament qiegħed! Toqgħodx tinkwieta jekk tirreferi għall-partiti politiċi.

IS-SUR CHARLES ZAMMIT: Kull m’għamilt, fi żmien Gvern Nazzjonalista mort quddiem il-Kummissjoni kontra l-Inġustizzji li min-naħa tagħhom astjenew li jieħdu deċiżjoni u mbierek Alla, meta mort infittex il-file il-Qorti, sibt li kien sparixxa. 

ONOR. DAVID AGIUS: Qed tgħid li inti mort quddiem il-Kummissjoni kontra l-Inġustizzji u l-file tiegħek ma nstabx.

IS-SUR CHARLES ZAMMIT: Il-Kummissjoni kontra l-Inġustizzji astjeniet milli tieħu deċiżjoni.

ONOR. DAVID AGIUS: Dan ifisser li ma kienx hemm deċiżjoni.

IS-SUR CHARLES ZAMMIT: Eżatt. 

ONOR. DAVID AGIUS: Issa int qed tgħid li m’għandekx il-file.

IS-SUR CHARLES ZAMMIT: Eżatt. Morna nfittxu l-file fl-arkivji u sibna li sparixxa.

ONOR. DAVID AGIUS: Kollox sew. Apparti l-Kummissjoni kontra l-Inġustizzji ersaqt quddiem xi entità oħra bil-każ tiegħek?

IS-SUR CHARLES ZAMMIT: Le. Kieku ridt, stajt nagħmel kawża kostituzzjonali.

ONOR. DAVID AGIUS: Il-kawża kostituzzjonali m’għamilthiex minħabba kwestjoni ta’ flus?

IS-SUR CHARLES ZAMMIT: Iva, m’għamilthiex minħabba l-flus. 
ONOR. DAVID AGIUS: Ma rrikorrejtx għand l-avukat li jipprovdi l-pajjiż biex ikun jista’ joffrilek għajnuna legali bla ħlas?

IS-SUR CHARLES ZAMMIT: Le.

ONOR. DAVID AGIUS: Tikkonsidra li tagħmel dan il-pass?

IS-SUR CHARLES ZAMMIT: Hawnhekk nitlobkom tifhmuni. Jien bniedem tal-punt! Jien kont Laburist u ppretendejt li bħalma l-Partit Laburista għamel il-kawża biex jingħataw lura l-flus tal-VAT imħallsa żejda, l-istess kellu jsir fil-konfront tiegħi. Jien ma ppretendejtx li f’kawża bħal din nidħol jien biex niftaħ it-toroq għal ħaddieħor. Is-Segretarju Permanenti Prinċipali Mario Cutajar qalli li dik kienet il-prassi. 

ONOR. DAVID AGIUS: X’jiġifieri?

IS-SUR CHARLES ZAMMIT: Bħala Surġent tal-Pulizija, wara li kien hemm is-sentenza tal-Qorti, mhux suppost li jien tressaqt quddiem il-PSC bħalma ġara. 

ONOR. DAVID AGIUS: Għal-liema kawża tal-Qorti qed tirreferi? Jimporta tispjegalna aħjar?

IS-SUR CHARLES ZAMMIT: Qed nirreferi għall-kawża personali tiegħu.

ONOR. DAVID AGIUS: Inti ftaħt kawża l-Qorti?

IS-SUR CHARLES ZAMMIT: Le. Meta kont fil-Korp tal-Pulizija kienu ressquni l-Qorti fejn weħilt sentenza ta’ sentejn on conditional discharge. Issa, l-Kostituzzjoni tgħidlek li f’korp dixxiplinat, il-Maġistrat irid jieħu konsiderazzjoni ta’ affarijiet oħrajn. Barra minn hekk, jekk ikun hemm sentenza, l-ebda bord ma jista’ jisma’ l-istess kawża, għax ikun ifisser li jkun hemm double trial. Sfortunatament, lili ressquni quddiem il-PSC li min-naħa tagħha ddeċiediet li tkeċċini. Dan meta ħaddieħor ingħata trattament differenti anke taħt dan il-Gvern. Naf b’każijiet ta’ Membri tal-Korp tal-Pulizija li weħlu sentenza sospiża li hija aktar gravi minn tiegħi u ma tkeċċewx. Nista’ nsemmi l-każ ta’ David Sant, li kien ta daqqa ta’ rkoppa lil turista f’Paceville. Dan kien weħel sentenza sospiża ta’ ħabs u kien telaq mill-Korp, mhux tkeċċa. Wara, kien reġa’ ġie re-instated fil-Korp taħt dan il-Gvern, anke jekk kien imdaħħal fil-każ tal-isparatura tal-eks Ministru Emanuel Mallia.

ONOR. DAVID AGIUS: Qed nifhem sew Sur Zammit, li inti tixtieq terġa’ tidħol fil-Korp tal-Pulizija?

IS-SUR CHARLES ZAMMIT: Meta applikajt biex niġi re-instated irrifjutawli l-applikazzjoni. Aktar minn hekk, lanqas liċenzja ta’ security guard ma riedu jagħtuni. Għedt forsi naqla’ xi ħaġa tal-flus billi nibda naħdem ta’ security guard part-time. 

ONOR. DAVID AGIUS: Sur Zammit, ejja nipprovaw nifhmu eżattament x’qed titlob minn dan il-Kumitat tal-Petizzjonijiet. 

IS-SUR CHARLES ZAMMIT: Jien irrid li ssir ġustizzja miegħi għax lili ħarbtuli l-pensjoni. Barra minn hekk, iċ-Ċentru tad-Detenzjoni waqqfuni mix-xogħol. Dan meta jien għad għandi 61 sena u stajt inkompli naħdem sa 63 sena.

ONOR. DAVID AGIUS: Illum, għad għandek talba quddiem il-Korp tal-Pulizija biex terġa’ tiġi re-instated fil-Korp jew m’hemmx din it-talba?

IS-SUR CHARLES ZAMMIT: Din it-talba issa waqgħet.

ONOR. DAVID AGIUS: Waqgħet?

IS-SUR CHARLES ZAMMIT: Mhux hekk!

ONOR. DAVID AGIUS: Jekk qed nifhmek sew, il-pożizzjoni tiegħek illum hija li la għandek kawżi pendenti, la għandek kawżi quddiem xi Kummissjoni u lanqas għandek talba biex terġa’ tidħol fil-Korp tal-Pulizija.

IS-SUR CHARLES ZAMMIT: Eżatt. Kull m’għandi hija din it-talba quddiem il-one-stop shop.

ONOR. DAVID AGIUS: Għamilt xi applikazzjoni?

IS-SUR CHARLES ZAMMIT: Erġajt għamilt applikazzjoni, għax meta mort quddiem il-Grievance Unit wara li għamluli din il-kummiedja, iċ-Chairman Caesar Grech qalli li l-każ tiegħi huwa preskritt, u dan meta fl-avviż legali m’hemmx preskrizzjoni. Dan ifisser li ma ridunix magħhom. 
ONOR. DAVID AGIUS: Hawn qed tirreferi għall-Korp tal-Pulizija hux hekk?

IS-SUR CHARLES ZAMMIT: Qed nirreferi għall-Korp tal-Pulizija u għall-Gvern. Għal xi skop, tajruni minn hemm. Jekk nieħdu ċ-Ċentru tad-Detenzjoni, forsi tajruni għax kont nagħmel xogħli? Fl-2012, qbadt traffikar tad-droga fost il-klandestini f’Ħal Far u miet kollox fuq ommu. Fl-2015, kont naħdem bħala security, fejn ġejt attakkat b’sikkina minn persuna mill-Mali fil-Fgura għax kelli suspett kbir li kien membru tal-ISIS. Wara erba’ sigħat, din il-persuna ġiet rilaxxata u minn fuq, lili riedu jtajruni bi transfer. Hawn mhux qed nitkellmu fuq affarijiet leġġeri. Din il-persuna mal-bieb tal-kamra tiegħu  kellu miktub “Allah hu kbir” u kellu wkoll l-arma tal-ISIS. Meta għamilnilu tfittxija fil-kamra tiegħu, sibnilu numri tat-telefon tal-Afghanistan, tal-Indja u tal-Iran. Kif staqsejtu dwar dawn in-numri, ġie bis-sikkina għalija. Riedu jtajruni u ġihom iċ-ċans li jtajruni!

IĊ-CHAIRPERSON: Inkun qed ngħid sew jekk ngħid li għad għandek każ miftuħ quddiem il-Grievance Board?

IS-SUR CHARLES ZAMMIT: Dażgur! It-tieni każ, għax l-ewwel talba ġiet preskritta.

IĊ-CHAIRPERSON: Illum, erġajt applikajt quddiem il-Grievance Board?

IS-SUR CHARLES ZAMMIT: Hekk hu!

ONOR. DAVID AGIUS: Illum inti taħdem?

IS-SUR CHARLES ZAMMIT: Le, illum, jien pensjonant. Xi trid tagħmel? Nixtieq kieku għadni naħdem! Kull m’għandi huma €750 pensjoni, għax il-pensjoni kienet tħarbtitli. Jien qed nitlob li ssir ġustizzja miegħi, bħalma saret ma’ ħaddieħor. Irrid ngħid li dan l-aħħar, kien hemm każ ta’ surġent b’rabta ma’ xi passwords li ngħata sentenza sospiża mingħajr ma ressquh quddiem il-PSC. Il-Kostituzzjoni li hija suprema hija ċara dwar dan il-punt, jgħidu x’jgħidu minn Kastilja. Qabel ma jien sirt surġent, konna nistudjaw il-Kostituzzjoni, għax l-eks Kummissarju tal-Pulizija Lawrence Pullicino kien iridna nitgħallmu l-Kodiċi Kriminali. Jekk ma konniex ngħaddu mill-eżami, kien jgħidlina li ma stajniex nippretendu li ninħatru fil-grad ta’ surġent. 

IĊ-CHAIRPERSON: Hawn aktar mistoqsijiet? L-Onor. David Agius.

ONOR. DAVID AGIUS: L-aħħar mistoqsija tiegħi hija li apparti l-każ tiegħek quddiem it-tribunal, tikkonsidra li tagħmel użu mis-servizz ta’ legal aid li joffri l-pajjiż?

IS-SUR CHARLES ZAMMIT: Jekk insib min jiggwidani, iva.

ONOR. DAVID AGIUS: Kollox sew, jiġifieri jekk issib min imexxik, lest li tieħu passi legali. Qed nagħmel din il-mistoqsija biex meta issa nitkellmu bejnietna bħala Kumitat, inkunu nafu eżattament x’tixtieq.
IS-SUR CHARLES ZAMMIT: Jien nixtieq li jekk ikun hemm sentenza, tibqa’ tgħodd għal ħaddieħor.

ONOR. DAVID AGIUS: Lest li timxi f’din il-linja legali wkoll?

IS-SUR CHARLES ZAMMIT: Iva! Jiena ma nċedix!

ONOR. DAVID AGIUS: Grazzi Sur Zammit.

IĊ-CHAIRPERSON: Jekk m’hawnx aktar mistoqsijiet, Sur Zammit, nixtieq ninformak li l-Kumitat ħa inkonsiderazzjoni l-petizzjoni tiegħek u se nkunu qegħdin ninformawk bl-eżitu tad-diskussjoni u d-deċiżjoni tagħna aktar ’il quddiem. Grazzi.

IS-SUR CHARLES ZAMMIT: Sur President, ħaġa waħda nixtieq inżied. Inti aħmar, in-naħa l-oħra blu, nisperaw li ma ġġibunix vjola! Nitlobkom tifhmuni.

IĊ-CHAIRPERSON: Sur Zammit, hawn ġew ma jeżistux kuluri!

ONOR. DAVID AGIUS: Hawnhekk ma jeżistux kuluri. Hawnhekk fil-Parlament qegħdin.

IĊ-CHAIRPERSON: Fil-Parlament qegħdin biex nagħtu servizz lill-poplu.

IS-SUR CHARLES ZAMMIT: Kollox sew! Nitlobkom tifhmu l-argument tiegħi. Nirringrazzjakom.


PETIZZJONI MIS-SUR GAETANO VELLA

IĊ-CHAIRPERSON: Ngħaddu issa għat-tieni petizzjoni mressqa mis-Sur Gaetano Vella. Nerġa’ nieħu l-opportunità biex ninforma lil min se jindirizza l-Kumitat li l-proċeduri qegħdin jiġu streamed live fuq l-online portal tal-Parlament, imbagħad jiġu mxandra aktar ’il quddiem fuq l-istazzjon tat-televiżjoni tal-Parlament. Qed nifhem li hawn qbil li nistieden lis-Sur Gaetano Vella biex jersaq mal-Mejda ħalli jkun jista’ jagħmel il-preżentazzjoni tiegħu. Sur Vella, infakkrek li skont il-proċeduri stabiliti, il-preżentazzjoni tiegħek m’għandhiex tieħu aktar minn għaxar minuti.

Is-Sur Gaetano Vella.

IS-SUR GAETANO VELLA: Sur President, nixtieq nitlob lill-Kamra permess biex inkun akkumpanjat minn żewġ akkademiċi. 

IĊ-CHAIRPERSON: Hawn qbil? (Onor. Membri: Iva)

IS-SUR GAETANO VELLA: Nixtieq li nkun akkumpanjat mill-avukat tiegħi, Dr. Ray Zammit. Qabelxejn, irrid nirringrazzja lill-Ispeaker, Dr. Anġlu Farrugia, talli wara li ressaqt il-petizzjoni tiegħi, aċċetta li tiġi ttrattata f’dan il-Kumitat. Barra minn dan, nirringrazzja lilkom, Membri Parlamentari, tal-impenn tagħkom f’dan il-Kumitat tal-Petizzjonijiet. 

Ninforma lil dan il-Kumitat li jien ninsab akkumpanjat minn żewġ akkademiċi, Membri tal-Università ta’ Malta, Dr. George Vital Zammit, Deputy Dean tal-Faculty of Economic, Management & Accountancy (FEMA) u minn Dr. Rev. Renè Camilleri, Rettur fil-Fakultà tat-Teoloġija. Dawn iż-żewġ membri akkademiċi, wara li segwew mill-qrib dan il-każ, abbażi ta’ dokumentazzjoni awtentika kollha eżistenti, minn jeddhom, għoġobhom jassistuni fil-mixja tiegħi biex nipprovaw naraw li ssir ġustizzja. Illum, ninsab flimkien magħhom quddiemkom to endorse din il-kawża bit-tama li ssir ġustizzja u ningħata smigħ xieraq u imparzjali, kuntrarju ta’ dak li sar mill-Università ta’ Malta u sussegwentement, mill-Kummissarju tal-Edukazzjoni fi ħdan l-Uffiċċju tal-Ombudsman parlamentari. Huma lesti wkoll li jwieġbu l-mistoqsijiet tagħkom. 
Preżenti wkoll hawn l-Avukat tiegħi, Dr. Ray Zammit kif ukoll is-Sur Duncan Ciappara li huwa għalliem u qed jassistini f’dan il-każ. 

Abbażi tad-dokumentazzjoni u xhieda li għandna llum, ninsab quddiemkom biex issir ġustizzja. Din il-ġustizzja possibbilment tista’ ssir billi ġentilment intom, bħala Membri Parlamentari, tanalizzaw bir-reqqa l-każ tal-PhD tiegħi u sussegwentement tagħtu parir lill-Kunsill tal-Università ta’ Malta biex jagħti direzzjoni lis-Senat ħalli jerġa’ jikkonsidra l-pożizzjoni li ħa u allura ningħata d-Dottorat, jiġifieri l-PhD u mhux ningħata proċess ta’ eżami mill-ġdid, kif fil-fatt ġara. Dan qed nitolbu skont l-Att tal-Edukazzjoni, Kap. 327 PhD. Degree Regulations 2008. 

Qed nitlob dan għaliex l-istess Senat, għalkemm jidher li fehem u kellu l-provi kollha dokumentati fil-pussess tiegħu li jien għaddejt mill-proċess kollu tal-eżami tad-Dottorat, għażel li minflok ningħata d-Dottorat fl-ispirtu tal-imsemmi Att tal-Edukazzjoni, ningħata proċess tal-eżami mill-bidu nett. Fil-fatt, kif imsemmi fil-petizzjoni tiegħi, jien qatt ma ngħatajt l-opportunità li niddefendi l-allegazzjonijiet li saru mill-imsemmija membri involuti u li għandhom konflitt ta’ interess, għaliex huma membri fis-Senat u fil-kunsill, filwaqt li kienu involuti direttament fil-proċess tad-Dottorat tiegħi. Waħda mill-issues hi li kemm il-Kunsill kif ukoll is-Senat iddiskutew l-issue tiegħi meta jien ma kontx preżenti u allura ma stajtx nikkumbatti l-allegazzjonijiet li saru, liema allegazzjonijiet huma infondati. Kien hemm tgħawwiġ ta’ fatti mill-Membri involuti waqt il-laqgħat rispettivi. Hawn irrid nallega li dawn il-Membri mhux talli għandhom vested interest minħabba l-każ tiegħi, imma llum huma l-istess nies li mexxew l-inkjesta. Dan il-punt huwa importanti. In-nies li kienu involuti fil-PhD tiegħi bħala PhD Committees huma l-istess nies li mexxew l-inkjesta waqt il-Kunsill u waqt is-Senat. Jidher biċ-ċar li dan huwa konflitt ta’ interess. Jien tlabt kemm-il darba lir-Reġistrar sabiex nattendi għas-Senat u l-Kunsill biex inkun nista’ niddefendi lili nnifsi, iżda t-talba tiegħi qatt ma kienet aċċettata. Fil-fatt, fl-ebda att ta’ edukazzjoni m’hemm miktub li student ma jistax jindirizza la s-Senat u lanqas il-Kunsill. 

Biex tifhmu aħjar u fil-qasir l-issue tal-PhD, għalkemm diffiċli, nitlobkom li ssegwu l-proċess. Nibda biex infakkarkom li f’pajjiżna, il-proċess tal-PhD huwa ggwidat mill-Att tal-Edukazzjoni, Kap. 327 PhD. Degree Regulations 2008. Fi kliem ieħor dan huwa l-evanġelju tal-PhD u l-Università ta’ Malta għandha l-obbligu u d-dmir li timxi miegħu. Skont l-Att tal-Edukazzjoni, l-istudent jista jagħmel il-PhD fuq bażi full time fuq tliet snin jew inkella part-time fuq sitt snin. Jien għamilt il-PhD full time fuq tliet snin wara li ħadt scholarship mill-Malta Government Scholarship Scheme (MGSS). L-Att tal-Edukazzjoni jikkontempla li s-Senat irid jaħtar PhD Committee li jkun responsabbli mill-14-il Fakultà. Barra minn hekk, l-istess Senat irid jaħtar PhD. Commitee ieħor ta’ kull Fakultà. Mela għandna 14-il PhD Committee għall-14-il Fakultà li jieħdu ħsieb il-PhDs kollha tal-fakultajiet, imbagħad hemm l-aktar Kumitat importanti li hu l-PhD Sub-Committee li jieħu ħsieb overall il-PhDs kollha li jidħlu. Dawn l-individwi, li se ngħaddilkom il-lista tagħhom bl-ismijiet, huma ċ-Chairman li jista’ jkun ir-Rettur jew il-Pro-Rector Academics Affairs, tliet Membri oħrajn magħżulin mis-Senat, ir-Registrar u d-Dekan tal-Fakultà. Barra minn hekk, kif diġà għedt, is-Senat jaħtar ukoll il-PhD Committee li jrid jagħti pariri lill-PhD Committee tas-Senat. Hawn nixtieq nispjega dan il-punt f’aktar dettall għax huwa importanti. 

Il-PhD. Committee tal-Fakultà jrid jaħdem id f’id mal-PhD. Committee tas-Senat. Tajjeb nispjega li meta l-proċess tal-PhD jkun fuq medda ta’ tliet snin full time kif kien il-każ tiegħi, ifisser li matul l-ewwel sena, l-istudent ikun għadu f’livell ta’ Masters (MPhil.). Imbagħad, is-Senat, permezz ta’ ad hoc examination board, jara jekk il-materjal għandux potenzjal li jibqa’ għaddej għall-PhD. Fil-każ tiegħi, wara sena li għamilt full time MPhil., ġejt evalwat mill-bord ad hoc u ġejt promoss biex nibqa’ għaddej bl-istess materjal għall-PhD. Dik kienet l-ewwel indikazzjoni li l-materjal li kelli kien ta’ livell ta’ PhD. F’każ li l-materjal ma jkunx tajjeb, il-bord ad hoc jitlob lill-istudent biex jew jirrevedi jew inkella jagħtuh parir li jieqaf MPhil. Dan ma kienx il-każ tiegħi. 

Wara tliet snin, l-istudent idaħħal it-teżi tiegħu biex tiġi eżaminata. Fil-każ tiegħi, dan għamiltu wara li s-Supervisor tiegħi kkonferma bil-miktub li l-livell tal-PhD tiegħi kien wieħed ta’ livell u ta’ Dottorat u kiteb dan il-kliem li jgħid hekk:

“The student worked hard to the full satisfaction of the University of Malta.”

Għandi din id-dikjarazzjoni bil-miktub li nista’ nqiegħda fuq il-Mejda tal-Kumitat. Ladarba jien daħħalt it-teżi, is-Senat ħatar l-eżaminaturi skont Artikolu 42/2 tal-istess Bord tal-Eżaminaturi li jesiġi – u din hija importanti – li ż-żewġ eżaminaturi jridu jkunu esperti fis-suġġett, li jfisser li jifhmu fis-suġġett tat-teżi. Peress li jien visiting assistant lecturer fl-Università ta’ Malta, kelli żewġ external examiners. Kieku ma kontx ngħallem l-Università kien ikolli tliet eżaminaturi, imma peress li ngħallem l-Università, kelli ħamsa, iċ-Chairman, żewġ eżaminaturi Maltin u tnejn barranin. Fil-każ tiegħi, l-esperti kienu żewġ professuri barranin, wieħed minnhom illum ir-Rettur tal-Università ta’ Haifa, Prof. Gustavo Mesch u Prof. Elizabeth Silva mill-Open University tal-Ingilterra li kienet preżenti għall-viva voce. Hawnhekk nixtieq nieħu spunt dwar l-Università ta’ Haifa. Riċentement, il-Ministru għall-Affarijiet Barranin kellu delegazzjoni mill-Università ta’ Haifa biex il-lingwa Maltija tiġi mgħallma f’Iżrael ukoll. Kif għedt diġà, Profs. Gustavo Mesch huwa r-Rettur tal-Università. Qed nerġa’ ngħid dan għax kif se nirreferi aktar tard, hemm issue dwar il-preżenza ta’ Prof. Gustavo Mesch fuq il-bord tal-eżaminaturi. Iż-żewġ eżaminaturi Maltin l-oħrajn, li għandkom l-isem tagħhom, għalkemm huma soċjologi, mhumiex esperti fis-suġġett. Irrid ngħid li eżaminatur minnhom jispeċjalizza fis-Small & Island States u l-ieħor jispeċjalizza fis-Civil Society Empowerment. Skont l-istess Att tal-Edukazzjoni, biex student jersaq għal eżami tal-viva voce jrid bilfors ikollu teżi li tkun laħqet livell ta’ PhD. Din mhux qed ngħidha jien, imma hija stipolata fl-Att tal-Edukazzjoni, Artikolu 44(4) u hawn irrid nagħmel punt importanti. 

Wara li l-eżaminaturi jaqraw it-teżi, iridu jiddeċiedu jekk hijiex ta’ livell ta’ PhD jew le u jagħmlu rapport. Skont Regulation 44(5), jekk it-teżi ma tkunx ta’ livell ta’ PhD., l-istudent m’għandux jersaq għall-viva voce u jingħata wieħed mill-ħames rimedji kif jidher fl-islides li se nispjegalkom eżattament x’inhuma. Wieħed mill-islides juri li jekk student ikollu t-teżi tiegħu li mhijiex tajba, jintbagħat lura u jiġi informat li t-teżi tiegħu mhijiex ta’ livell ta’ PhD, tant li lanqas iressquh għall-viva voce. Jagħtuh sitt xhur fejn jista’ jagħmel l-emendi u jerġa jipprova. Tista’ wkoll tibgħat għalih, tgħidlu li għandu teżi livell ta’ Masters u tinformah li se tagħtih Masters. Student jista’ wkoll jiġi informat li l-livell tiegħu huwa ta’ Mphil. u jingħata sitt xhur biex jilħaq dak il-livell. Jistgħu jgħidulu wkoll biex jitlaq ’il barra u jibqa’ b’xejn. Fil-każ tiegħi, tlajt għall-viva voce tal-PhD unconditionally approved. Kull ma kelli nagħmel kien xi tibdil żgħir li hija prassi normali li ssir f’kull PhD. 

Aktar kmieni jiena għidt li jien tlajt unconditionally approved. Wieħed irid jara wkoll xi jfisser unconditionally approved thesis għall-PhD. Dan ifisser hekk: l-ewwel, jien ma kellix bżonn nagħmel emendi kbar kif tgħid il-liġi u t-tieni, ir-rapporti rispettivi tal-eżaminaturi kollha qablu li t-teżi tiegħi kienet ta’ livell ta’ PhD, tant li fi kliem l-eżaminaturi barranin, l-istudju tiegħi x’aktarx huwa l-ewwel wieħed li qatt sar bħalu. Hawn se nikkwota mir-rapport tal-Professur Mesch li jgħid hekk:

“It is probably the first to investigate in detail both the spatial and temporal adoption of internet in the domestic sphere.”

Barra minn hekk, l-istess eżaminaturi barranin qalu wkoll dan li ġej:

“This is a must reading for professionals, academics and educators.”

“It is a professional academic piece of work which can serve as a springboard for further studies and be of invaluable help to academics and researchers in the field of Sociology.”

Prof. Mesch
Prof. Silva

Irrid ngħid li dawn iż-żewġ professuri huma world renowned academics. Dawn mhumiex Tano Vella li għadu jibda fid-dinja akkademika, imma ilhom għal aktar minn 30 sena jaħdmu fid-dinja tas-Soċjoloġija. Min-naħa tal-eżaminaturi Maltin, it-teżi tiegħi ġiet deskritta bħala “a phenomenal piece of work”. Din hija importanti, għax l-issue qamet dwar l-eżaminaturi Maltin. Wieħed tajjeb li jistaqsi xi tfisser a phenomenal piece of work. L-eżaminatur Malti l-ieħor qal li t-teżi tiegħi hija pubblikazzjoni ta’ saħħa akkademika. Nikkwota: 

“A timely and a highly relevant exercise, which will probably be quoted in subsequent research and in Malta’s public sphere.” 

Mela dan l-eżaminatur qed jammetti li t-teżi tiegħi hija tal-livell PhD u tant hi ta’ livell tajjeb, li se tiġi kkwotata mhux biss minn akkademiċi, però mill-isfera pubblika Maltija. 
Importanti ngħid ukoll li wieħed mill-eżaminaturi Maltin li jispeċjalizza fuq l-empowerment tas-Soċjetà Ċivili, riċentement ħareġ ktieb li jġib l-isem “Sociology of the Maltese Islands” u talabni biex nieħu paper minn din it-teżi u nagħtihielu biex jippubblikaha fil-ktieb. Nifhem li issa hu jrid iwieġeb dwar dan li qed ngħid. Biss, ladarba talabni biex nagħtih paper minn din it-teżi, ifisser li t-teżi kienet ta’ livell, kif wara kollox, qal hu stess. Jien kont irrifjutajt għaliex kont għadni kif lestejt mill-PhD u ma kellix aptit noqgħod nerġa’ nikteb paper.

Se ngħaddi issa biex nagħtikom highlights mir-rapporti tal-eżaminaturi biex tapprezzaw il-livell tat-teżi tiegħi hekk kif iddiskrivewh l-eżaminaturi. Prof. Gustavo Mesch, Soċjoloġist u Espert tal-Family & Social Media, qal hekk:

“The presentation of the core findings of the study presents a clear evidence that the thesis is a significant contribution to the sociological knowledge. It presents a well articulated body of empirical findings that advance our sociological understanding of the building blocks of the information society. It offers a detailed account that relies on a sociological theoritical perspective.”

Dan huwa punt kruċjali. Meta Professur tal-Università tas-Soċjoloġija qed jgħid li it offers a detailed account that relies on a sociological theoritical perspective, qed jgħid li din għandha l-fulcrum tat-teżi. Prof. Gustavo Mesch ikompli jgħid hekk:

“... and inform us in detail on the central aspect of social system in the family that is challenged as the technology penetrates the domestic ring”

Irrid ngħid ukoll li l-background ta’ dan l-akkademiku huwa fis-suġġett tat-teżi tiegħi –

“In that condition, I conducted early studies on the effects of the internet on family conflicts and family cohesion. For that reason, I can inform that the thesis is original as it is probably the first to investigate in detail both the spatial and temporal adoption of internet in domestic sphere.
Imbagħad, ikkonkluda hekk:

“As a whole, it is an important addition to the growing literature, provides important conceptual and theoritical insights on social change and it is an important contribution to the understanding of the role of internet in the Maltese society. The study is accessible, clear and illuminating. It integrates research worldwide ...”

Irridu napprezzaw li jien għamilt studju fuq bażi internazzjonali u mhux fuq Malta biss. 

“... and across disciplines, whilst avoiding the traps of celebratory, as well as moral panic approaches. It offers an intelligent and useful perspective of contemporary families’ off and online lives.”

L-aħħar paragrafu li se naqra huwa importanti u kruċjali.

“In sum, based on my reading and my professional experience in the field and my professional experience in advising doctoral students, I believe that the manuscript is a thesis that is appropriate for the degree of PhD and recommend to the Department of Sociology, University of Malta warmly and without any hesitation to approve the manuscript as a doctoral thesis.”

Dan huwa dak li kellu xi jgħid Prof. Gustavo Mesch. 

Se ngħid xi ħaġa malajr fuq Prof. Elizabeth Silva li ġejja mill-Open University fl-Ingilterra. 

IĊ-CHAIRPERSON: Sur Vella, nixtieq niġbidlek l-attenzjoni li fis-7.00 p.m. ikollna nagħlqu għax għandna vot fil-plenarja.

IS-SUR GAETANO VELLA: Kollox sew Sur President, se nipprova nħaffef. Prof. Silva li ġiet Malta, qalet hekk:

“On the basis of my professional academic experience of being an examiner of doctoral thesis for a good number of years and supervising doctoral students, I am able to confirm that the submitted thesis by Mr. Gaetano Vella is of Phd standing. 

The thesis is presented in a balanced and accessible way, making it a professional academic piece of work which can serve as a springboard for further studies and be of invaluable help to academics and researchers in the field of Sociology. 

In view of this, I confirm that Mr. Gaetano Vella’s thesis is of a PhD. standard and firmly recommend that he is awarded the PhD title he deserves so well.”

Importanti ngħid li din l-eżaminatur marret l-Ingilterra, fejn ħadet ġurament affidavit ieħor li bagħtitu lill-Università ta’ Malta biex tikkonferma dak li qalet hawn Malta. Irrid ngħid li dawn iż-żewġ rapporti ġew injorati mill-Università ta’ Malta.

Se ngħid issa x’kiteb l-eżaminatur Malti li huwa espert fis-Small and Island States. Huwa qal hekk:

“A detailed and absorbing view into how Maltese families are coming to terms with internet, how much it is used, where it is used and its perceived positive and negative impacts on family dynamics.

The candidate must be congratulated for the thorough manner with which he has gone about his work and how he has justified his methodological choices. He is also to be sincerely thanked for opening this exceptional window on the private lives of Maltese people, including a longitudinal study involving timed diaries. 

The author claims that his work is an attempt to create a body of knowledge about the lived experience of Maltese families. In spite of the obvious limitation of time, energy and financing, I think he has succeeded in this task quite admirably.”

Skont dan l-eżaminatur Malti, it-teżi tiegħi is a phenomenal piece of work. 

Niġi issa għall-aħħar eżaminatur li jispeċjalizza fis-Civil Society Empowerment f’Malta li qal hekk:
“Gaetano Vella’s dissertation provides a timely and highly relevant exercise which will probably be quoted in subsequent research and in Malta’s public sphere. It is rich with different examples and provides a very interesting read.

In this regard Mr. Vella presents three main concepts, family diversity, residential home and space.”

Se nikkonkludi billi ngħid x’qal dwar Chapter 4 li jittratta r-research, il-findings, l-analysis u d-discussion f’teżi. Uħud minnkom huma gradwati u tifhmu dak li qed ngħid. Dan l-eżaminatur qal hekk:

“Chapter 4 is rich with examples derived from Mr. Vella’s empirical research. He proves that the interviews and timed diaries were excellent choices.

Mr. Vella carried out extensive research which enabled him to conclude ...”

Mela saret riċerka bl-analiżi u d-data u kien hemm il-konklużjoni. 

“... on both positive and negative impacts of the internet on family life.”

Dawn kienu l-kummenti tal-eżaminaturi. 

Biex nikkonkludi, jien daħħalt it-teżi tal-PhD fl-2014, jiġifieri erba’ snin ilu, u sal-lum, għadni mingħajr il-PhD. Wara tliet snin, inti tippreżenta l-PhD, li kif semmejt, tiġi eżaminata mill-eżaminaturi u jekk ikollok livell, jibagħtu għalik biex tagħmel l-eżami. Lili ħallewni nistenna sena, jiġifieri tajt it-teżi f’Settembru tal-2014 u l-viva voce tiegħi saret f’Settembru 2015. Il-viva voce kienet tikkonsisti fi tliet sigħat eżami live, u wara l-eżami jien ġejt mitlub noħroġ barra mill-kamra, ovvjament biex issir id-deliberazzjoni. Wara nofs siegħa għajtuli, iċ-Chairman ħadli b’idi, feraħli u qalli li fadalli nagħmel biss ftit emendi. Jien informajt lill-familjari, in-nies tax-xogħol u anke fejn ngħallem li kont ġejt irrakkomandat b’mod mhux uffiċjali li se nieħu l-PhD. 

Biex naqta’ fil-qasir, wara tliet xhur u wara li għamilt l-emendi meħtieġa, minflok ma rċevejt d-data tal-gradwazzjoni, informawni li għalkemm l-eżaminaturi Maltin ikkonvinċew ruħhom li għamilt numru ta’ emendi, jiddispjaċihom li jixtiequ jibagħtu għalija għal viva voce oħra bil-possibbiltà li forsi ningħata MPhil. This is not on! L-ewwel nett, skont ir-regolamenti tal-PhD, artikolu 44(4), wara li student ikun issejjaħ għal viva voce, qatt ma tista’ tpoġġih MPhil., aħseb u ara kemm tagħmillu viva voce oħra biex forsi tagħtih MPhil. 

Lil hinn minn dan kollu, jien tlabt lis-Senat biex jagħmel skrutinju tal-każ tiegħi. Ir-Registrar baqgħet tinsisti li jien m’għandix nindirizza lis-Senat. Biex ngħid kollox, jien kellimt lill-90% tal-Membri tas-Senat individwalment u lil 90% tal-Membri tal-Kunsill tal-Università li aktar għandhom poter eżekuttiv u amministrattiv milli akkademiku. Meta ltqajt magħhom wieħed wieħed - importanti ngħid li din mhijiex hearsay - il-feedback li ħadt abbażi tad-dokumentazzjoni kollha li għandi, kien jidher ċar li jien suppost ġejt irrakkomandat għal PhD, però meta ttieħed il-vot fis-Senat, ipprovaw isibu bilanċ bejn iż-żewġ naħat. Qaluli li jien għandi raġun bil-provi li ressaqt, però jippreferu li nagħmel il-proċess mill-ġdid u nerġa’ nagħmel l-eżami mill-bidu nett. 

Biex nagħtikom eżempju ċar ħalli tifhmuni, l-Università fehmet li jien qbadt tal-linja u wasalt il-Mellieħa u l-Università qaltli li l-karozza tal-linja li qbadt mhijiex tajba bir-riżultat li talbitni nerġa’ mmur Putirjal u naqbad karozza tal-linja mill-ġdid għall-Mellieħa. 

Jien qiegħed quddiemkom biex nitlobkom tikkonsidraw din il-proposta li tkellmu lill-Kunsill tal-Università, għaliex il-Kunsill tal-Università qed jaħsel idejh u qed jgħid li din hija xi ħaġa akkademika meta fil-fatt mhijiex xi ħaġa akkademika. Kif għedt fil-petizzjoni, għandkom ir-rapport tal-eżaminaturi iswed fuq l-abjad. Bil-Latin, jgħidu verba volant, scripta manent, jiġifieri l-miktub ma jitħassarx, però l-kliem itir. Jien mhux qed ngħid hearsay, imma qed nirreferi għal xi ħaġa aktar gravi minn hekk. 

Importanti li ngħid xi ħaġa wkoll fuq l-Ombudsman tal-Università. Jien ressaqt il-każ tiegħi quddiem l-Ombudsman tal-Università, tlabt li niltaqa’ miegħu, u min-naħa tiegħu, iltaqa’ miegħi darba biss qabel ma ktibt formalment din il-petizzjoni. Fil-bidu, deher li jien għandi każ, imbagħad sussegwentement ħareġ rapport li jien m’għandix każ. Tajjeb tkunu tafu li jien tajt anke parir lill-Prim Ministru biex meta jinħatar l-Ombudsman tal-Università, li llum qiegħed jissejjaħ Kummissarju tal-Edukazzjoni, ma jinħatarx eks Pro-Rector jew eks Dekan. Ma rridux ninsew li l-każ tiegħi qiegħed f’konfrontazzjoni - aħjar ma nużax din il-kelma - quddiem Dekani u Pro-Rectors, fost l-oħrajn. Għalhekk, inħoss li jista’ jkun hemm xi ftit bias. Li jinkwetani hu – u se ngħid dan b’responsabilità u nitlobkom tagħmlu inkjesta dwar dan – li r-Rapport tal-Ombudsman huwa vvizzjat mill-bidu sal-aħħar. Qed ngħid dan għax l-Ombudsman sa wasal ikkwota r-rapporti tal-eżaminaturi b’mod ħażin. Biex nagħtikom eżempju ta’ dan li qed ngħid, tnejn mill-eżaminaturi kitbu li this is a phenomenal piece of work. Issa, min jifhem fl-akkademja u għamel teżi, jaf li a phenomenal piece of work tfisser li inti għamilt biċċa xogħol tajba mill-bidu sal-aħħar. L-Ombudsman, illum il-Kummissarju tal-Edukazzjoni, għoġbu jikkwota din il-parti bħala a phenomenal collection of data. Dan meta inti ma tistax tikkwota materja importanti fl-Università, bħal studju ta’ teżi ta’ PhD u ssejjaħlu a collection of data. Inti ma tistax tikkwota rapport tal-eżaminaturi b’mod ħażin. 

Għalhekk, jien qed nitlob lil dan il-kumitat biex jara l-każ tiegħi. Dan għaliex jien m’għandix is-saħħa legali li ndaħħal lill-Kummissarju tal-Edukazzjoni l-Qorti. Qed nitlobkom biex titolbu lill-Kummissarju tal-Edukazzjoni biex jibgħat għalija u jerġa’ jinfetaħ il-każ tiegħi mill-ġdid quddiem il-Kummissarju tal-Edukazzjoni. Irrid ngħid li l-Kummissarju tal-Edukazzjoni llum inbidel, jiġifieri mhux qed nirreferi għall-Kummissarju tal-Edukazzjoni attwali. Nirringrazzjakom.

IĊ-CHAIRPERSON: Grazzi Sur Vella. Hawn xi mistoqsijiet min-naħa tal-Membri? L-Onor. David Agius.

ONOR. DAVID AGIUS: L-ewwel nett, Sur Vella, nirringrazzjawk talli għoġbok tiġi f’dan il-Kumitat u tal-espożizzjoni li tajtna. Fl-aħħar tal-petizzjoni li tajtna nsibu l-konklużjonijiet. Fost l-oħrajn, jingħad li:

“Għaldaqstant, il-petizzjoni umilment qed titlob lill-Kamra sabiex:
 
Fid-dawl tal-allegazzjonijiet serji li hemm, speċjalment allegazzjoni ġuramentata mill-Università ta’ Malta li kienet qed tikkonsidra li tgħaddi t-teżi – qed nifhem it-teżi tiegħek – lil xi ħaddieħor biex jippubblikaha hu mill-aktar fis possibbli ...”
Il-petizzjoni tkompli tgħid ukoll:

“Ninforma lill-Kunsill sabiex il-proċess ta’ investigazzjoni tal-Kunsill u l-istudent għandu jseħħ biex jagħti x-xhieda tiegħu.”

Naqraw ukoll li inti qed:

“... tikteb u tinforma lill-Kunsill tal-Università biex il-Kunsill jagħti parir lis-Senat li fid-dawl tal-fatti miktuba fl-Att tal-Edukazzjoni u fid-dawl tal-allegazzjoni serja li saret kontra l-Università ta’ Malta fejn taħt ġurament kien iddikjarat li l-Università kienet qed tikkonsidra li tgħaddi t-teżi lil student ieħor.” 

IS-SUR GAETANO VELLA: Importanti ngħid li hawnhekk għandi affidavit fejn l-Assistent Direttur tal-Malta Government Scholarship Schemes irċeviet telefonata mingħand il-Pro-Rector li qaltilha hekk:

“F’każ li Gaetano Vella jieqaf minn MPhil minflok jispiċċa d-Dottorat, jistax jiġi eżentat milli jirrifondi l-flus li kien hemm bħala benefiċċjarju tal-borża ta’ studju?”

Qaltilha wkoll li fir-rigward tar-riċerka tiegħi, l-Università ta’ Malta kienet qed tikkonsidra li tgħaddiha lil ħaddieħor biex sussegwentement ikompli jiżviluppaha hu. Hawnhekk għandna dokumentazzjoni li turi li kien hemm il-ħsieb li t-teżi tiegħi tgħaddi għand ħaddieħor u jippubblikaha hu minfloki. Għaldaqstant nitlob ukoll li dan il-Kumitat jinvestiga dan l-affidavit.

IĊ-CHAIRPERSON: Peress li ħames minuti oħra jrid jittieħed vot fil-plenarja, nippropni biex il-laqgħa tiġi aġġornata għal darb’oħra, fejn il-Membri kollha jippreparaw il-mistoqsijiet li għandhom jagħmlu lis-Sur Vella u nkunu nistgħu nkomplu niddiskutu din il-petizzjoni. Naħseb li hawn qbil mill-Membri li l-laqgħa ma tistax titkompla wara li jittieħed il-vot għaliex, kif qed jinformani l-Onor. David Agius, il-Membri tal-Oppożizzjoni għandhom xi ħaġa oħra wara l-vot u l-istess il-membri tan-naħa tal-Gvern. 

Din il-laqgħa tkun tista’ tkompli b’mistoqsijiet min-naħa tal-Membri f’data li tiġi komunikata aktar tard. 
[bookmark: _GoBack]Il-laqgħa hija aġġornata. Nirringrazzja lil kull min ħa sehem f’din il-laqgħa.

Fis-6.55 pm, id-diskussjoni fuq din il-petizzjoni kienet interrotta minħabba talba għall-votazzjoni fil-Kamra tad-Deputati u l-Kumitat aġġorna għal data li kellha tiġi komunikata aktar ’il quddiem.
2

